ДНЕВНИК
29.05.2008 Продолжува дискриминацијата на Ромите
Во Македонија е постигнат мал напредок во реформите на полицијата и во правосудството, а продолжува и дискриминацијата на малцинствата, особено на ромската популација, се посочува во годишниот извештај на Амнести интернешнел (АИ) за почитувањето на човековите права. Предговорот на извештајот е насловен „Неостварени ветувања“ при што се вели дека светските лидери треба да се извинат затоа што не успеале да ја применат во реалноста Универзалната декларација за човекови права донесена пред 60 години.„Политичките спорови помеѓу претседателот и премиерот, Владата и партиите на Албанците, како ипо меѓу самите партии на Албанците, ги попречија законодавните реформи“, смета АИ во извештајот за Македонија.Организација се повикува на Македонскиот хелсиншки комитет (МХК) за човекови права, кој продолжил да известува за случаи за малтретирање при апсење и притвор, при кои Министерството за внатрешни работи не спровело истраги во согласност со интерните процедури, законот и меѓународните стандарди. „Нацрт-законот за Јавно обвинителство не вклучува специфични временски рамки за спроведување на истрага“, се вели во извештајот.Амнести изразува загриженост поради можна прекумерна примена на сила од македонските власти во операцијата „Планинска бура“ во тетовското село Бродец. „Интерната истрага од МВР заклучи дека употребата на огнено оружје од страна на полицијата била соодветна, пропорционална, оправдана и неопходна и оти приведените биле повредени бидејќи давале отпор при апсењето“, се додава во извештајот.Амнести интернешнел истакнува и дека Комитетот за елиминација на расната дискриминација на ОН утврдил оти Македонија не ги исполнила своите обврски кон ромската заедница, во однос на граѓански права, јазикот и пристап до документација потребна за остварување на основните права. Амнести интернешнел исто така оценува дека на 1.860 косовски бегалци што останале во Македонија државата не успеала да им обезбеди пристап до социјалните и економски права. 

	10.06.2008 Хелсиншки: Најлоши избори досега

Првите вонредни парламентарни избори беа најлошо организирани избори, а тоа го потврдува и одлуката на Државната изборна комисија да се прегласува на речиси 10 отсто од територијата на државата, каде што живее една четвртина од населението, оценува Македонскиот хелсиншки комитет за човекови права во извештајот за изборите. „Прегласувањето ќе биде само шанса симболично да се поправи впечатокот од инцидентите од 1 јуни, кои ќе бидат темна дамка за демократските процеси во земјата“, се вели во извештајот. Покрај непристрасно расчистување на инцидентите и доказите дека тоа е сторено по наредба на партиските врхушки, ХК наведува дека партиските водства и самите партии ќе треба да понесат своја одговорност, а се сугерира и санкционирање на докажаната вина со забрана на вршење на партиска должност или на учество на партијата на некои следни избори.ХК наведува дека се покажало оти институциите на државата се партизирани и дека единствено што е важно се партиските интереси. Критики се упатуваат на адреса на ДИК, која како што се наведува, пристапила кон поништување на гласањето на голем број избирачки места по добиените сугестии наместо да дејствува како непристрасен орган. Критики се упатуваат и до полицијата, која, според ХК, спроведувала партиски директиви. 



	


	


19.06.2008 Предизборната кампања ги навести инцидентите 

Предизборната кампања со сигурност ги навести инцидентите на досега најлошо организираните избори во историјата на Македонија, констатира Македонскиот хелсиншки комитет за човекови права (МХК) во својот најнов месечен извештај. Комитетот обвинува дека партиите речиси воопшто не ги почитувале законските рокови за предизборната кампања, потрошиле многу повеќе пари од законски предвидените и влијаеле врз начинот на кој медиумите известувале за кампањата. Владејачката ВМРО-ДПМНЕ пред официјалниот почеток на кампањата во дневниот печат ја дистрибуира својата изборна програма. Владата дури по десетина дена, под притисок на јавноста, ги сопре кампањите, а редовните владини активности содржеа елементи на предизборна кампања - се вели во извештајот, во кој се изразува и сомнеж дека буџетски средства биле злоупотребени во конкурси за предизборни вработувања. Комитетот обвинува и дека во кампањата биле потрошени 23 милиони евра за 68 часа платена политичка програма, колку што била емитувана во кампањите на петте партии што ќе бидат застапени во Собранието. Законското ограничување на парите за таа намена е 1,7 милион евра по партија или коалиција. Комитетот не очекува дека партиите ќе сносат последици за таквото пречекорување и смета дека додатна цена на кампањите е врзување со бизнис-заедницата, на која победниците ќе треба да и' вратат со услуги.Според МХК, овие избори ќе бидат издвоени според втерувањето страв и по инцидентите. Комитетот обвини за партизација на полицијата и потсети дека и полицајци биле вмешани во изборните инциденти. Непристрасното расчистување на инцидентите, докажувањето на вината на сторителите и доказите дека сето тоа е сторено по наредба на партиските врхушки како дел од нивното сфаќање како се добиваат изборите, треба да биде вовед во процесот во кој партиските водства и самите партиите ќе понесат своја одговорност - смета МХК.Во извештајот, Комитетот обвинува за селективна примена на законите во акцијата „Змиско око“, бидејќи на видеоснимки што се користат како доказен материјал во судскиот процес се гледаат лица што вршат злоупотреби, но не се меѓу 72-та обвинети. МХК го обвини и Секторот за внатрешна контрола во МВР дека дава контрадикторни информации за употреба на сила и пречекорување на овластувањата во акцијата „Планинска бура“. 
09.07.2008 Децата-жртви ја алармираа државата
Десетината нови случаи на сексуална злоупотреба на деца само во јуни се алармантни и надлежните институции мора веднаш да преземат чекори не само за санкционирање на сторителите, туку и за превенција. Ова се посочува во месечниот извештај на Хелсиншкиот комитет на Македонија, во кој се критикуваат Министерството за труд и центрите за социјална работа дека не покажале „капацитет, знаење, волја и желба навистина да ги извршат обврските што им се доделени во врска со децата“.Од Комитетот во јунскиот извештај реагираат и на процесот на трансформацијата на Клиничкиот центар што владата ја изврши со законски измени, по одлуката за поништување на Уставниот суд

„Фактот што власта грубо ги занемарува принципите признати во Уставот, како највисок акт во хиерархијата на правото, укажува на тешки заболувања и деформации во политички систем, бидејќи ниту еден орган на државната власт не е над Уставот, ниту Собранието што го донесува, а ниту Владата“, констатираат од Комитетот.Од таму остро го осудуваат и начинот на информирање за случајот со новинарот Владо Таневски од страна на Министерството за внатрешни работи.„Македонија беше сведок на јавно линчување на личноста и нејзиното достоинство, газење по етичките и моралните стандарди и повредување на начелото на презумпција на невиност како еден од основните постулати на правната држава“, посочуваат од Комитетот. 
24.07.2008 Градоначалникот Заев не смее да ја напушти Струмица
Зоран Заев не смее да го напушти подрачјето на општинаСтрумица и секој понеделник треба да се јавува пред истражен судија. Ова е одлуката на истражен судија од Кривичниот суд во Скопје по жалбата на Овинителството откако тој беше пуштен да се брани од слобода. Заев вчера не беше повикан на повторен распит во скопскиот Кривичен суд. Потпретседателот на СДСМ и градоначалник на Струмица Заев е осомничен за злоупотреба на 7 милиони евра при изградбата на трговскиот центар „Глобал“ во Струмица. Запознаен сум со жалбата на Обвинителството и ова е прв пат некој да се жали на ваква одлука на истражен судија. Не сакам понатаму да коментирам бидејќи не сакам да бидам сфатен дека влијаам на судските одлуки. Верувам во правдата и во правосудните органи на Македонија - вели Заев. Обвинителството се жалеше дека Заев може да влијае на сведоците бидејќи тие работеле со него, во општина Струмица. Истражниот судија како превентивна мерка претходно му го одзеде пасошот на Заев за да не ја напушти државата. Во врска со апсењето на Заев вчера се огласи и македонскиот Хелсиншки комитет, кој смета дека во ваквите и слични случаи се прекршува пресумпцијата на невиност.

- Начелото на пресумпција на невиност континуирано се игнорира во секојдневните случаи во кои апсењата на осомничени се снимаат, а настанот е топ-тема во сите медиуми. МВР е организатор и реализатор на акциите на приведување и симптоматично е како медиумите се точно известени за денот, часот и за местото на приведување, па се во можност спектаклот на уривање на нечие достоинство да и' го прикажат на целокупната македонска јавност - велат во Хелсиншкиот комитет
18.10.2008 Хелсиншки против злоупотреба на притворот 
Судските органи и понатаму го злоупотребуваат притворот, користејќи го како нужна мерка за обезбедување на обвинетиот во водењето на кривичната постапка, оцени Хелсиншкиот комитет во септемврискиот извештај за состојбата со човековите права. 

Во врска со акцијата „Питачење“, која ја спроведуваат министерствата за внатрешни и за труд и социјална политика, заедно со центрите за социјална работа, Хелсиншкиот комитет предлага надлежните да преземат конкретни мерки за парична помош, кои би спречиле повторно враќање на децата на улица. 

И покрај редовните укажувања, Македонија недоволно ги подобрува услови за живот во затворските институции, оцени Хелсиншкиот комитет во септемврискиот извештај. 

20.11.2008 Македонија последна во Европа по слободата на здружување Владата плете невладина мрежа: Исо Руси
Македонија, според слободата на здружување, е на европското дно. Во најновиот глобален извештај на меѓународната невладина организација „Фридом хаус“, наречен „Слободата на здружување под закана“, а се однесува за состојбите од минатата година, Македонија е последнорангирана меѓу земјите од Централна и од Источна Европа, со најниска оценка 7.

Иако извештајот, пред се', се занимава со работничките права и синдикатите, сепак јасно говори и за слободата на здружување кај невладините организации и групите за заштита на основните човекови права и колку тие се вклучени во мониторирањето на владините капацитети и политика. Вниманието е главно насочено кон земјите од Јужна Америка, Африка и некогашниот Советски Сојуз, во кои се актуелни еднопартиски системи или авторитарни режими. Балтичките земји овој пат се поместени во групата Централна и Источна Европа.

Во делот на извештајот за Балканот, Албанија и Босна и Херцеговина се оценети со оценка 8, Црна Гора со 10, Србија, Бугарија и Романија со 11, а највисоката оценка 12 ја добиле Хрватска и Словенија.Првиот човек на Македонскиот хелсиншки комитет, Исо Руси, смета дека оценката според која Македонија во она што се вели земји од Централна и Источна Европа е на последното место не говори само за сите три опфатени сегменти - невладини организации, човекови права и синдикати. 

- Како човек од невладиниот сектор можам да претпоставам дека дел од негативната оценка доаѓа и од тенденцијата присутна последниве години, партиите и особено оние од власта да градат паралелна мрежа на невладини организации под своја контрола за да им парираат на оние што не ги чувствуваат како „свои“ и не ги контролираат. Вториот феномен е дека оваа влада во рамките на соработката на институциите или министерствата со невладините организации де факто ги поткупува со не така мали износи, што негативно се одразува врз самостојноста и критичноста на невладините организации - вели тој. 

Според него, проблематично е што не постои ефикасен внатрешен механизам за поддршка на невладиниот сектор и, по правило, добрите невладини организации се финансираат со странски донатори, кои најавуваат и реализираат излезни стратегии. Тоа, како што вели тој, значи дека странците наредниве години ќе се повлечат од поддршката на невладините организации, што директно ќе води кон новоизнесените констатации на „Фридом хаус“, како и кон ослабување на борбата против корупцијата, организираниот криминал, кршењето на човековите права, зад кои, пак, стојат државните институции. 

- Навистина е лошо во поглед на здружувањето во невладини организации и групи за заштита на човековите права и слободи, па и во поглед на синдикатите, Македонија да се става и да се наоѓа во група земји како Конго, Лесото, Танзанија, Зимбабве, Филипини или Киргистан и Русија - категоричен е Руси.Меѓу најлошите во светот по слободата на здружување, со оценка нула, се Бурма, Северна Кореја, Либија и Саудиска Арабија.

Според „Фридом хаус“, во повеќето земји слободата на здружување не се почитува во доволна мера. Организацијата изразува загриженост поради глобалната тенденција на непочитување на таквата слобода. Во извештајот се наведува дека на многу места во светот се појавиле нов вид авторитарни државни лидери, кои користат новоразработени тактики за потиснување на слободите. 

